
 (LEHEN ZIRRIBORROA)
ZIOEN AZALPENA
I
Demokrazia gobernu eta partaidetzarako teknika gisa finkatuta dago, eta bildu egiten ditu, aldi berean, pertsonaren duintasunaren oinarri axiologikoa, honek herriaren subiranotasun gisa duen gauzatze politikoa, erakunde mailan parlamentuko ordezkaritza eta botere arteko konfiantzazko harreman moduan duen isla, eta hautesle-multzoaren aurreko erantzukizunarekiko koherentziazko itxiera. 

Demokrazia ordezkatzailea, funtsezko testu juridikoetan, antolaketa maila desberdinetan islatuta ageri da. Horietan guztietan, batera edo bestera, printzipio demokratikoa aldarrikatzen da elkarbizitzaren oinarritzat, edo arautu egiten dira herritarraren eta erakunde politikoen arteko lotura ezartzen saiatzen diren mekanismoak; horiexei darizkie, halaber, botereen arteko harreman koherenteak. Duela gutxiko adibidetzat, nahikoa dugu Europar Batasunaren oinarri diren baloreen artean demokraziaz egiten den aipamena, berriki onartutako Lisboako Ituneko 2. artikuluak dioen moduan. Beraz, aitortu egin behar dugu, ezin bestela izan, gaur egun demokraziaren eta honen adierazpen instituzionalaren gaineko postulatu teorikoek lortua duten indar arauemaile, zabalkunde, onarpen eta legitimitatea, orokorra bera.
Alabaina, nagusitasun ideologiko horrekin batera ahultze bat jasan du, are nabarmenago azken hamarkada honetan zehar. Alde batetik, arlo negatiboari dagokionez, aipatu egin behar dugu herritarren eta herritarrengandik sortu diren instituzioen arteko harremanaren hondatzea. Hautesleek gero eta partaidetza txikiagoa dutela botoa emateko unean, egungo praktika instituzionala gizarte igurikapen eta beharretatik deskonektatzeko arriskua agertu da.
Gizarteak ulertezintasun eta interes falta gero eta nabarmenago batez ikusten du instituzioen dinamika, hauek lehentasuna arlo politikoaren eskakizunei ematen dien ikuspegiaz jokatzen baitute sozio-ekonomia konplexua kudeatzeko unean. Eta horretan badu zerikusia gero eta gehiago burokratizaziora jotzen ari diren alderdi politikoak finkatu izanak. 

Bestetik, arlo positiboari dagokionez, aitortu egin behar dugu behar berriak izateak eta mekanismo juridiko erabilgarrietan biderik aurkitzen ez duen parte hartzeko eskariak dakarten aldaketa. 
Joandako garaietan izan ziren demokrazia berpizteko ahaleginak, egia da. Europar demokrazietan, 60 eta 70eko urteetan jada, halako irekitze bat gertatu zen, aintzatespen eta formalizazio juridiko batez hornitutako interes garrantzitsuak xede; baina ahaleginak huts egin zuen. Horrexetatik dator, hain zuzen ere, egoera berria ulertu eta bideratu beharra, honek konbinatu egiten baititu parte hartzeko borondatea eta azken hamarkada hauetan zehar gertatu eraldaketa bizkorrean sortu diren behar berriei erantzuna eman beharra.
Lehen aipatutako isla instituzionalak halako emaitza partzial bat izan du, ez besterik, hautesleria-ordezkaritza zirkuituan. Baztertu egin da lehen aipatutako harremanetatik haratagoko parte-hartze mekanismoak ezartzeko aukerak esploratzea. Teoria demokratikoaren helburu zaharra botere adierazpen guztietan gizartearen parte-hartze eta kontrola sartzea bazen, asmo arauemaile hau esfera instituzional batzuetara mugatu zen, eta bridatu egin zen, gainera, beste batzuen aurrean. Zehatzago esanda, demokrazia botere legegilean ezarri eta botere exekutiboa mendean hartu bazuen ere, ez zuen lortu gotorleku administratiboan sartzea. Beraz, erabaki eta prozedura administratiboetan demokraziaren teknikak ageriko izatea garapen demokratikoaren beste mugarri bat izango da.
Horrenbestez, zertzelada berriei erantzun koherentea emateko erronka dugu parean, eta arau-euskarri sendoa finkatu beharko dugu, antolaketa, funtzionamendu eta prozedura juridikoak gizartearen eskari berrietara egokitzeko. Diskurtso demokratikoa berregin beharra dago, eta epe luzeko ikuspegiaz hornitu, horren bidez berreskuratzearren gizartearen eta instituzioen arteko harremanen jatorrizko genetika atzera geureganatzeko antolaketa demokratikoaren sakoneko oinarria. 

Helburua diskurtso demokratikoa osatzea da, beste arlo batzuetan, ordezkaritza-mekanismoak zalantzan jartzen zein ordezkatzen ez dituztenetan, aplikatuta. Beraz, demokrazia demokratizatzea da kontua, osatzea eta garatzea Administrazioan parte hartzera zuzendutako teknikak ezarriz horretarako, juridikoki erantzuleak diren organoak deslegitimatzeke zein ordezkatzeke. Erabakiak hartzen diren administrazio egoitzetan demokrazia txertatzeak kontrajarrera bat dakar, hautaketan agortzen den ikuspegi pasibo baten eta herritarren partaidetza berezkoa duen ikuspegi dinamiko baten artean. 

Foru Arau honen oinarriak, funtsa, hobeto ulertzeko eta interpretatzeko, azpimarratu egin behar dira, hala komeni delako, herritarren partaidetzak arauzko xedapen honen xede gisa dituen ezaugarriak. Izan ere, partaidetza berriak aurrez aurre topatuko ditu demokrazia tradizionalaren aporiak.
Partaidetzazko demokraziaren berrikuntza gisa, lehen-lehenik integrazio subjektiboa azpimarratu behar da, pertsona guztiak biltzen baititu, inolako bereizketarik egin gabe, praktika demokratikorako, herritarren erakundeen bidezko parte-hartzeak berekin dakarren autoantolaketara ere jotzeko aukerarekin. Era berean, arreta eta sentsibilitate berezi bat ere bada ordezkaritza-gaitasun txikiagoa duten interesekiko; hauek bat datoz egungo globalizazio fase honetan indarra hartzen ari diren fenomeno berriekin.
Partaidetzazko demokraziaren asmo eraberritzailea, era berean, ekintza administratiboaren eremu osoa hartzeko borondate ere bihurtzen da. Ildo honetatik, lurralde eta gaikako partaidetza bat itxuratzen da, prozesu partaidetza bat, kudeaketa publikoaren fase guztietara heltzen den bat, eta partaidetza iraunkor bat, partaidetza arrazional bat, zeren eta aurretik hartutako erabakien esparruan mugitzen baita, eta partaidetza malgu bat, kasuan kasuko baldintzetara egokitzen baita, esperientziaren eta berrikuntzaren arteko solas etengabean. Partaidetzazko demokrazia ez da demokrazia forma bat, baizik eta unean uneko beharretara egokitzen den forma multzo heterogeneo bat. 

Agerian geratu den bezala, emaitza suspergarria da, arau mailako helburuak lortu nahi baititu hainbat arlotan, honakoak zehazki: a) arlo politikoan: eskubideak garatzea eta demokrazia sendotze eta legitimatzea); b) arlo ekonomiko-administratiboan: eraginkortasunaren hobekuntza, inertzia zuzentzeko bultzadak, erabakiak hartzea sinplifikatzea; c) birbanaketaren arloan: interes eta subjektu sorta zabalago bat hartzea aintzat; d) erabakitzeko arloan: erabakiaren sostengu sendoagoa, eztabaida publikoari, informazio hobeari eta zuzendaritza politikoaren, gizarte esperientziaren eta teknikarien espezializazioari esker; e) arlo juridikoan: prozedura administratiboaren kontzepzio berria, interes publikoaren eta jarduera administratiboaren arteko identifikazioa gaindituz horrela prozeduraren emaitzak kontuan hartzeari esker; f) administrazio arloan: kudeatzaile administratiboaren diskrezionalitatea ordezkatzea, alde bakarrekoa izan ordez dagoeneko diskrezionalitate administratiboaren eraldaketa den erabaki batez; g) demokraziaren arloan:  esfera publikoaren hedapenaz eta ordezkari, kudeatzaile eta herritarren arteko lankidetzaz osatutako ordezkaritza-eskemaren gainditze partziala. 
Irekitze honen ondorio baliotsua, beraz, elkarrekiko aintzatespen bat da, alde batean instituzioak direla eta bestean, berriz, bere interesak zehazten dituen eta horiek aintzatesteko eta asetzeko prest dagoen gizarte aktiboa. 

II
Herritarren partaidetzak gobernatzeko era aberasteko eta eraldatzeko elementu gisa duen garrantzia balioestea funtsezko elementua da lurralde historikoko foru erakundeek duten kontzepzioan. Ildo honetatik, parte-hartze prozesuak instituzionalizatzeko prozesu bat abian jarri beharra dago. Foru erakundeen asmoa demokrazia zabaltze horri bere konplexutasun osoan ekitea eta izan ditzakeen inplikazio guztiak bere gain hartzea da. Eta borondate arautzaile horrek berekin dakar arrazionalizatze formulak proposatzea, antolaketa eta prozedurak berritzera eta instituzioen eta gizartearen arteko harremana modu koherente batez eguneratzera begira.
Foru Aldundiak bere gain hartu du kultura politiko berri batean aitzindari izateko lana, ordezkari instituzionalen eta herritarren arteko lankidetzan oinarriturik betiere, herritarren partaidetzarako kultura garatzeko. Erronka oso handia da, eta horregatik programa aldarrikapen eta borondate adierazpen huts batetik haratago joan behar du aitzindaritzak. 
Herritarren partaidetzaren kultura foru gobernuaren agendan sartzeko asmoa dela eta, ekintza plan baten ildoak zehaztu behar dira, partaidetza ekimenak katalizatzeko eta Gipuzkoako Lurraldean herritarren partaidetza instituzionala bideratzeko jarraibide multzo bat mugatzeko, epe labur eta ertainera begira. Jarraibide horiek hiru atal dituzte sostengu:
· Instituzio publikoek partekatutako aitzindaritza.
· Lankidetza publiko-pribatua lurraldeko instituzioen eta eragileen artean.
· Herritarren inplikazio eta partaidetza politika publikoetan.

    Oinarri horiek dituela, Foru Aldundiaren jarduera ekimen multzo batean gauzatu da; horien artean, hurrenak azpimarra daitezke:
· Gizaker Encuestas-ek 2008ko irailean egindako azterketa, kultura politiko berrian bildua; honetan, Gipuzkoako lurraldeko 4.500 pertsona elkarrizketatu zituzten.
· Gipuzkoako Foru Aldundiaren Bulego Estrategikoak abian jarri duen G+20 prozesua, errealitatearen eta epe labur eta ertainerako erronken diagnostiko bat egitekoa, hainbat instituzio eta gizarte eragile izan dituena partaide.
· Gipuzkoa Aurrera, lurraldeko proiektu estrategikoak azeleratzearren instituzio publikoek eta erakunde pribatuek elkarrekin lankidetzan diharduten taldea.
· Partehartzea Landuz, Foru Aldundiak lurraldean egingo dituen azterketen zuzendaritza zientifikoa eramatearren Euskal Herriko Unibertsitateak, Deustuko Unibertsitateak eta Mondragon Unibertsitateak osatutako kontsulta-taldea.
· Kudeatuz 2007-2011, EUDELekiko lankidetza programa, herritarren partaidetza prozesuak bultzatzeko eta Gipuzkoako udalerrietan gobernu sistemei buruzko gogoeta egiteko.
· Ikasi Partehartzen, Arantzazu Baketik Fundazioarekiko lankidetza programa, herritarren partaidetzaren inguruko gaietan prestakuntza plan bat diseinatzeko eta garatzeko.
· Gipuzkoako Foru Aldundiak "Herritarren partaidetza" izenaz antolatutako ikastaroa, Euskal Herriko Unibertsitatearen Udako Ikastaroen XXVII. edizioaren esparruan, 2008an, garatua.
Esperientzia honetatik abiatuta, Foru Arau honek lehenago azaldutako partaidetzazko demokraziaren teoriaren postulatuak ditu oinarri, eta horiek funtsean Xedapen Orokorretan berresten dituelarik, bide egokiak eskaintzen ditu horiek gauzatzera begira; ostean, argitu egiten ditu demokrazia ordezkatzailearen eta partaidetzazkoaren arteko harremanak, eta argi eta garbi adierazten du erabakiaren titularitate juridikoarekiko errespetua. Alabaina, erantzukizuna duten organoek justifikatu egin beharko dute hala egokituz gero zergatik mantentzen dituzten hasierako proposamenak, partaidetza prozesua amaitu ondoren. Beraz, ondoren zehaztu egin behar dira egitura eta funtzionamendu administratiboa gizarte behar eta antolaketarekin bateragarri egiten dituzten arauzko aukera instituzionalak.
Foru Arau honen zutabeek hainbat inspiraziori erantzun nahi diote. Lehenik, erakusten dute instituzioek partaidetzazko demokrazia onartzen dutela eta horren funtzionamendurako premisak barneratzen dituztela. Instituzioen eta gizartearen arteko komunikaziorako formula, ordezkaritza organoaren eta exekutiboaren artean maila instituzionalean ezartzen den konfiantzazko harremanaren maila juridiko-politikoan argitzen da. Zuzendaritza politikoko eginkizunetan foru diputatua aritzeak, eta kontu hau Batzar Nagusiek eztabaidatze, botaziora eramate eta onartzeak oso esangura baliotsua ematen dio herritarren partaidetzari gobernu eta administrazio teknika funtsezkotzat; gainera, ikusgarritasuna ematen dio, eta agerian lagatzen du gizartearen eta instituzioen arteko komunikazio, lankidetza eta aintzatespen bideetarako bultzada instituzionala.
Konfiantzazko harremanetan finkatzen da herritarren partaidetza gauzatuko den gai garrantzitsuak identifikatzen dituen partaidetza programaren edukia. Partaidetza eremua identifikatzearren, prozesuko bideak -partaidetza prozesuak- eta subjektuak –Administrazioa eta herritarrak- zehaztu behar dira. 

Foru administrazioak egituraketa hierarkikoa baliatzen du partaidetzaren helburuak betetzeko; egitura horrek hainbat maila ditu: Departamentu arteko Foru Batzordea, partaidetzarako Foru Agintaritza eta Foru Bulegoa. Maila hauetako bakoitzak eginkizun funtzional bat du partaidetza prozesua gauzatzea ahalbidetzearren: 1. partaidetza programaren antolaketa, partaidetza prozesuen identifikazioa eta departamentu ekimenen koordinazioa; 2. Foru Agintaritzak partaidetza prozesuak gauzatzea; 3. subjektu sozialekiko harreman zuzena, informazioaren bidez eta ekimenak jasoz.  

Esfera publikoan, bereizketa bat egiten da era unibertsal batean ikusitako banakako subjektuen eta herritarren erakunde gisa antolatutako subjektu kolektiboen artean; azkeneko hauek hainbat baldintza bete behar dute partaidetzaren alderdi aktibo gisa jarduteko.  

Subjektuen identifikazioarekin batera, eskubideen errekonozimendua eta instrumentuen erregulazioa jasotzen da. Aipatu lehen alderdiari dagokionez, pertsonen esku-hartze zabala ahalbidetzen duten egoera juridiko askotarikoak jasotzen dira; pertsonak, izan ere, ekimenerako eskubideen subjektu dira, eta informaziorako sarbidea dute partaidetzarako baldintza gisa. Herritarren erakundeei dagokienez, nabarmendu egiten da funtsezko erabaki politikoei buruzko eztabaida garrantzitsuetan bereganatzen duten protagonismoa. Horrexegatik hain zuzen, elkarte mugimendua sustatzeko eta herritarren erakundeen funtzionamenduan laguntzeko neurriak jasotzen dira, horiek guztiak bultzada, zabalkunde, partaidetza eta ebaluazio eragile aktiboak baitira.
Bigarren alderdiari dagokionez, Foru Arau honek partaidetza esperientzian finkatutako instrumentu askotarikoak biltzen ditu. Horien bidez Lurralde Historikoaren gobernu eta administrazioan herritarren inplikazioa bultzatzea da asmoa.
Azkenik, partaidetza prozesua ixteari emandako arreta azpimarratuko dugu. Kontua ez baita herritarrak eta herritarren erakunde interesatuak besterik gabe gonbidatzea beren iritziak adierazi eta interesak zehatz ditzaten. Horretaz gain, ezinbestekoa da emaitzak baloratzea, gauzatutako partaidetza prozesuen memoriak prestatzea, eta hobekuntzak proposatzea partaidetzazko demokraziaren gaitasunak gauzatzen laguntzearren.
Xedapen Orokorrak
Xedea
1. Foru Arau honen  da xedea pertsonek eta herritarren erakundeek Gipuzkoako Lurralde Historikoaren gobernu eta administrazioan parte hartzeko duten eskubidea gauzatzea ekarriko duten tresnak eta prozedurak arautzea.
2. Foru Arau honetan arautzen diren herritarren partaidetzarako prozedura eta tresna espezifikoek ez dute, inolaz ere, herritarren partaidetza eskubideak murrizterik edo ahultzerik eragingo, ez indarrean dagoen antolamendu juridikoan orokorrean ezarritakoen ez Gipuzkoako lurralde historikoaren beste xedapen batzuetan espezifikoki ezarrien kasuan. 

Aplikazio esparrua
1. Foru Arau honen aplikazio esparru objektiboa Gipuzkoako lurralde historikoko Foru Aldundiari dagozkion gobernu eta administrazio eskumenak dira. Gainera, Foru Arau honek arautzen du lurralde historikoko toki erakundeetan herritarren partaidetza sustatzea, horretara zuzendutako elkarlanerako aukerak jarriz partaidetza horren eskura.    

2. Aplikazio esparru subjektiboa herritarrak dira, lurralde historikoko udalerrietako edozeinetan, eta herritarren erakundeak. Dena den kontuan hartuko dira partaidetza eskubide batzuk erabiltzeko espezifikoki eska daitezkeen baldintzak.  

Helburuak
Foru Arau honen helburuak hurrenak dira: 

a) Herritarren partaidetza sustatzea eta bultzatzea Gipuzkoako lurralde historikoko gai publikoetan, eta partaidetza hori ezartzea Administrazioaren funtzionamenduan, beronen kudeaketa maila desberdinetan;
b) herritarren eta herritarrak antolatzen diren taldeen eskubide demokratikoak garatzea, demokrazia ordezkatzaileko eskubideak eta teknikak osatzen eta hobetzen dituzten partaidetzazko demokraziaren prozesu, praktika eta tresnen bidez.
c) herritarren partaidetzaren kultura bultzatzea, kudeaketa publikoan herritarren inplikazioa sustatuz horretarako;
d) gobernuaren jardueraren gardentasuna bermatzea eta gobernuaren jardueraren eta gizartearen arteko lotura egituratzea lurralde historikoan; 
e) botere publikoak gizartearen behar eta dinamiketara zabaltzea bultzatzea;
f) politika eta administrazio jarduera eraginkorragoa izan dadin bultzatzea gizarte elkarlanaren bidez, hain zuzen politika publikoen prestakuntzak eta lortutako emaitzen balorazioak herritarren ezaguerak eta esperientziek ematen duten aberastasuna baliatu ahal izan dezaten;
g) gizarte elkartasun eta integrazio maila handiagoak bermatzea, berariazko ekarpena eginez genero berdintasunaren eta subjektu ahulen interesen eta ordezkaritza-ahalmen txikieneko interesen defentsaren arloan;
h) elkarte sarea sustatzea eta partaidetzaren kultura eta ohiturak zabaltzea 

i) lurralde historikoko toki erakundeekin elkarlanean aritzea, herritarren partaidetza sustatzeko eta erakunde horien gobernu eta administrazio jardueran partaidetza prozesuak aurrera eramateko;    

Eraginkortasuna
1. Foru Arau honetan arautzen den herritarren partaidetza ordezkaritzazko parte hartzearen tresna osagarri bat da, Foru Aldundiak hartzen dituen erabakien legitimitate demokratikoa aberastera zuzendua. 
2. Foru Aldundiaren erabakitze prozeduretan herritarren partaidetzarako tresnak ezartzeak ez du inolako aldaketarik, ez murrizpenik ekarriko Foru Aldundiak dagozkion erabakiak hartzeko unean izango duen ahalmen eta erantzukizunean.
3. Partaidetza prozesuetatik ondorioztatzen diren emaitzak ez dira Foru Aldundiarentzat lotesleak izango Lurraldeko gobernu eta administrazio jardueran. Dena den, Foru Arau honetan aurreikusitakoa aplikaturik partaidetza prozesu bat izan den prozeduren kasuan Foru Aldundiak ez baditu bere egiten, osorik edo zati batez, prozesu haren emaitzak, arrazoitu egin beharko du bere erabaki hori.
herritarren PARTAIDETZARI lotutako eskubideak
Parte hartzeko eskubidea 

1. Gipuzkoako lurralde historikoko herritarrek, bai zuzenean bai kasuan kasuko herritarren erakundeen bidez, eskubidea dute Foru Aldundiak jorratzen dituen gai publikoen kudeaketan parte hartzeko, antolamendu juridikoan ezarritako baldintzetan eta, zehazki, Foru Arau honetan aurreikusten diren prozeduren bidez.
2. Foru Arau honetan aurreikusitako ondorioetarako, herritarren erakunde interesatuak izango dira Foru Arau honetan aurreikusitako Foru Erregistroan behar bezala izena emanda daudenak, betiere izen-emate horretan aditzera eman duten interes, lurralde edo gai esparruari dagokionez. Hala eta guztiz, parte hartzera begira Foru Erregistroan izena eman gabe egoteak ez du eragotziko Foru Arau honetan berariaz prestatutako prozeduraren bidez partaidetza prozesuetan esku hartzeko ahalmena izatea.
3. Foru Arau honen esparruan, herritarren partaidetzak bi bide izango ditu gauzatzeko, batetik herritarren eskubide indibidualak erabiltzea eta, bestetik, partaidetza prozesuak garatzea. Prozesu hauek egituratzeko hainbat fase izango dira, informazioa, eztabaida, ondorioak, zabalkundea eta ebaluazioa alegia, eta herritarrek eta herritarren erakundeek hartuko dute parte bertan.
Informaziorako eskubidea 

1. Oro har, Foru Aldundiak herritar guztiei bermatuko die bere departamentuetako edozeinetan tramitazio bidean dauden erabakitze prozedurei buruzko informazio eskubidea, lege antolamenduan ezarritako mugen barnean betiere.
2. Foru Arau honetan erregulatzen den herritarren partaidetza ahalbidetzera begira Foru Aldundiak, bere departamentuetako bakoitzaren bidez, jendaurrera zabalduko du tramitatzea dagozkion erabakitze prozedurei buruzko informazioa. Horretarako departamentu bakoitzak, Foru Aldundiaren informazio eta komunikazio sistema telematikoak baliatuta, prestatu egingo du tramitatzen ari den prozeduraren gaineko ezagutza eta jarraipen puntuala ahalbidetzen duen dokumentaziorako sarbidea.
3. Prozedura baten barnean Foru Arau honetan berariaz aurreikusitako eztabaida bidezko partaidetzarako tresnak txertatzen direnean, eskumena dagokion Foru Aldundiaren departamentuak prozeduraren hasierari buruzko informazioa eman beharko die, derrigorrean, gaia dela eta interesatuak diren herritarren erakundeei, informazio obligazio orokorraz gain inolaz ere. 

Eskatzeko eskubidea 

1. Hiritarrek eskatzeko eskubidea erabili ahal izango dute Foru Aldundiaren organoen aurrean, honen eskumenekoa eta beren interesekoa den edozein gairi dagokionez. 
2. Zehazki, Foru Arau honetan aurreikusitako ondorioetarako eta hemen ezarritako baldintzetan, herritarrek eskubidea izango dute Foru Aldundiaren barneko edozein erabakitze prozeduratan parte-hartze prozesu bat gara dadin eskatzeko.
Ekimenerako eskubidea
1. Herritarrek herri ekimena baliatu ahal izango dute Foru Aldundiaren organoen aurrean, honen eskumenekoa eta beren interesekoa den edozein gairi dagokionez.
2. Foru Aldundiaren aurreko herri ekimenak bete egin beharko ditu Gipuzkoako Batzar Nagusien aurreko herri ekimena erregulatzen duen Foru Arauan ezarritako baldintzak.
3. Zehazki, Foru Arau honetan aurreikusitako ondorioetarako, eta beronek berariaz ezartzen dituen baldintzetan, herritarrek, banaka edo kolektibo gisa, edo legez aintzatetsitako erakundeek, eskubidea izango dute Foru Aldundiaren barneko edozein erabakitze prozeduratan parte-hartze prozesu bat garatzeko ekimena erabiltzeko. 

partaidetzazko eztabaida prozesuak
Alderdi orokorrak
Definizioa eta edukia
Partaidetzazko eztabaida prozesu esaten zaio erabakitze prozesu batean, edo politika publiko jakin baten zehaztapenean, sartzen den ekintza multzoari, baldin eta honen edukia hartu behar den erabakiari eta beronen ezaugarriei buruzko eztabaida publikoa edo, hala egokituz gero, arlo honetan dauden alternatibei buruzkoa bada. Eta eztabaida prozesu honetan, ostean, herritarrek edo hartu behar den erabaki edo politikari dagokion esparruan diharduten erakundeek partaidetza zuzena badute.  
Esparrua 
1. Foru Arau honetan arautzen diren partaidetzazko eztabaida prozesuak Gipuzkoako lurralde historikoan garrantzi edo eragin berezia duten politika publikoak zehaztera zuzendutako prozeduren barnean garatu ahal izango dira.
2. Partaidetzazko eztabaidarako tresnak erabakitze prozeduraren hasierako fasean gauzatuko dira, baldin eta horrela egitea bidezkoa bada Foru Arau honetan aurreikusitako prozedurarekin bat. 

3. Prozeduraren hurrengo faseetan ere partaidetzazko eztabaidarako tresnak erabili ahal izango dira, baldin eta partaidetzarako Foru Batzordeak ekimena onartzen badu. Batzordeak ekimena ezetsiz gero, behar beste arrazoitu beharko du erabaki hori.
Ezaugarriak 
1. Foru Agintaritzaren iritziz, eta gaiaren izaera edo berezitasunak aintzat harturik, herritarren partaidetzarako egokienak diren forma eta ezaugarriak izango ditu partaidetzazko eztabaidak kasu bakoitzean, lurraldea edo materia dela eta interesatuak diren eta Foru Erregistroan izena emanda dauden erakundeei aurrez kontsulta egin ostean. Ondorio hauetarako, Foru Agintaritzak zehaztu egingo ditu eztabaida prozesuaren egitura, kide kopuru gehienezkoa, eta prozesuak izan dezakeen gehienezko iraupena.
2. Partaidetzazko eztabaidarako ezinbestekoa izango da herritarren erakundeak prozesuan parte hartzeko gonbidatzea, hain zuzen ere prozeduran hartu behar den politikari lurraldearen edo gaiaren ikuspegitik dagokion esparruan diharduten erakundeak, partaidetzarako Foru Erregistroan egindako izen-ematean adierazia dutenarekin bat betiere. Foru Aldundiak zehaztuko du izena emandako erakundeen ordezkari gisa prozesuan parte hartuko duen pertsona kopurua. Behar izanez gero, erakundeek beren artean izendatuko dituzte izango dituzten partaideak.
3. Era berean, Foru Agintaritzak izena emateko epe bat gaituko du Foru Erregistroan izena eman gabeak izan arren partaidetza prozesuan esku hartzeko interesa duten herritarren erakundeentzat. Honetaz gain, erakunde hauen ordezkari gisa parte hartuko duen pertsona kopurua zehaztuko du eta, behar izanez gero, erakunde hauek beren artean izendatuko dituzte prozesuan izango dituzten partaideak.
4. Prozeduran interes berezia duten herritarrek ere banaka parte hartu ahal izango dute partaidetzazko eztabaida prozesuetan. Partaidetza prozesu bat abian jarri aurretik, herritarren partaidetzarako Foru Agintaritzak izen-emate epe bat gaituko du prozeduran interesa duten herritarrei zuzendurik, herritarron ordezkari gisa jardungo duen pertsona kopurua finkatuko du, eta izena emandakoen artean zozketa bidez izendatuko ditu ordezkari horiek. 
5. Partaidetzarako Foru Agintaritzak, kasuan-kasuan dagokion esparruan Erregistroan izena emandako herritarren erakundeei aurrez kontsulta eginik, aukera izango du partaidetzazko eztabaida prozesuan aztertu behar den gairako adituak sartzeko, hain zuzen ere partaideek baliatu ahal izan dezaten adituek ematen duten sostengu teknikoa. 
Prozesuetako ekimena
Partaidetzazko eztabaidarako tresnak. Foru Aldundiaren edo Batzar Nagusien ekimena
1. Foru Aldundiak ekimenerako ahalmena du partaidetzazko eztabaida prozesuak egingo diren gai edo prozedurak finkatzeko.
2. Foru Aldundiak onartu egingo du Partaidetza Programa, eta diputatu nagusiak Batzar Nagusiei aurkeztuko die hurrena, dagokion gobernu agintaldian zehar Foru Aldundiaren gobernu programa azaltzen dienean. Diputatu nagusiak, Batzar Nagusietan politika orokorrari buruzko adierazpena formulatzen duenean, gaurkotu egingo du, hala egokituz gero, adierazpen hau. Beste edozein unetan ere gaurkotu ahal izango da, diputatu nagusiak Batzar Nagusien aurreko agerraldia egiten duenean.   
3. Era berean, Partaidetza Programari partaidetzazko eztabaida prozesua erantsiko dio Foru Aldundiak, Batzar Nagusiek zehazten dituzten gai edo prozesuetan. 

Partaidetzazko eztabaidarako tresnak. Herritarren ekimena
1. Herritarren partaidetzarako Foru Erregistroan izena emandako herritarren erakundeek partaidetza prozesu bat garatzeko ekimenerako eskubidea izango dute. Ekimen hori prozedura jakin bati lotua izango da, hots, Foru Aldundiaren departamentuetako edozeinek abiatutako tramitazioa duen eta erakundeak izena emateko unean adierazitako interes esparruari -bai lurraldearen bai gaiaren aldetik- eragiten dion bati lotua.
2. Era berean, Foru Aldundiak hartu behar duen politikak edo erabakiak eragiten diela deritzeten lurralde historikoko herritarrek partaidetzazko eztabaidarako tresnak erabiltzeko ekimenerako eskubidea izango dute. Ekimenak herritarren babesa beharko du, hartu behar den erabakiak bereziki ukitzen duen lurralde eremuan adinez nagusiak diren herritarren erroldako ehuneko bi ordezkatzen duen herritar kopuruarena gutxienez. 
3. Ekimena idazki batean formalizatu beharko da; honetan, proposamengileen nortasuna jasoko da, eta frogatzeko moduan erasota utziko dira, halaber, ekimenaren sinatzaileak, partaidetzazko eztabaidarako tresna bat baliatzea beharrezko irizten dioten politika edo gaiaren identifikazioa, eta prozesu hori gauzatzearren beren iritziz kontuan hartu beharko diren bestelako elementuak; ostean, adierazi egin beharko da zein izango diren, proposamena onartuz gero, herritarren ordezkari gisa prozesuan parte hartuko duten herritarrak.  
4. Partaidetza prozesu bat abiatzeko ekimenerako eskubidea erabiltzeko bi hilabeteko epea izango da. Erantzukizuna duen Foru Aldundiko organoak herritarren partaidetzarako Foru Erregistroan izena emandako erakundeei, hots, kasuan kasuko prozedura beren jarduera edo interes esparruari egokitzen zaienei, prozedura abiatuko dela aditzera ematen dienean hasiko da kontatzen epea, edo lurralde historikoko foru erakundeen gunean baliabide telematikoen bidez jendaurrean adierazten denean bestela.
5. Foru Aldundiak, partaidetzarako Foru Batzordeak proposatuta, gehienez ere hilabeteko epean hartuko du partaidetzarako tresna erabiltzeko ekimenaren gaineko erabakia. Ekimena ezetsiz gero, erabaki arrazoitua beharko da, ekimenaren gai izandako partaidetzarako tresna erabiltzea egoki ez jotzeko arrazoiak zehaztuta. 
Toki ekimena 

Lurralde historikoko foru erakundeek hartu beharreko politikak edo erabakiak eragiten dien toki erakundeek ere partaidetzarako tresnak erabiltzeko ekimenera jo ahal izango dute; horretarako, ekimen-idazkian adierazi egin beharko dituzte hartzen den politika edo erabakiak toki erakundeari bereziki eragiteko arrazoiak, partaidetzazko eztabaidarako tresnak izan beharko lituzkeen ezaugarriekin eta, ekimenak aurrera eginez gero, prozesuan parte hartzeko proposatzen dituen pertsonekin batera.
Garapeneko prozedura 

Prozesuaren hasiera 
1. Foru Aldundiak partaidetza prozesu bat onartuz gero, hau dagokion prozeduran ezin izango da hartzen den azken erabakia baldintzatzen duen inolako jarduketarik gauzatu.
2. Foru Aldundiak partaidetzazko eztabaida prozesuaren egutegia, faseak, ezaugarriak eta garapeneko baldintzak finkatuko ditu, izan dezakeen gehienezko iraupenarekin batera. 
3. Ekitaldi berean, Foru Agintaritzak finkatu egingo du eztabaida prozesuaren garapenaren ardura izango duen pertsona. Partaidetza prozesuaren garapenerako arduradunak prozesua bide onetik joateko egoki iritzitako neurri guztiak proposatu ahal izango dizkio Agintaritzari, eztabaidaren xede den gaian edo eztabaida prozesuaren garapenean aholkularitza izateko adituak sartzea proposatzearekin batera.
4. Foru Agintaritzak bermatu egingo du prozedurak ukitzen dituen biztanleen artean partaidetzazko eztabaida prozesua abiatzeari eta garatzeari buruzko informazioari ahalik eta zabalkunde handiena ematea, herritarren partaidetzarik zabalena sustatzearren. Edonola ere, erabakia Gipuzkoako lurralde historikoko Aldizkari Ofizialean argitaratuko da, lurralde historikoaren gune instituzional ofizialean baliabide telematikoen bidez ateratzeaz gain.
Prozesua amaitzea eta ondorioak
1. Partaidetzazko eztabaidaren prozesua amaiturik, honen garapenaren ardura duen pertsonak gauzatu den prozesuari buruzko txosten bat aurkeztuko dio Foru Agintaritzari; txosten horretan agerian lagako ditu eztabaidan zehar azaldutako argudioak eta egindako proposamenak, eta adieraztea egoki irizten dion gaiari buruzko kontsiderazio guztiak erantsiko ditu.
2. Foru Agintaritzak Foru Batzordera eramango du partaidetzazko eztabaida prozesuaren arduradunak egin txostena, gaia dela eta dagokion Foru Aldundiko departamentuari eta diputatu nagusiari tramitatzeko. Foru Batzordeak jendaurrean azalduko du txostena, baliabide telematikoak erabilita, lurralde historikoaren gune instituzionalean, eta argitalpen horren berri emango die partaidetzarako Foru Erregistroan izena emandako erakundeei, jakinaren gainean egon daitezen.
3. Hiru hilabeteko epean Foru Aldundiak, gaia dela eta eskumena dagokion departamentuari txostena eskatu ondoren, erabaki egingo du partaidetzazko eztabaida prozesuak ekarritako ondorioek nola eragingo dioten hartu beharreko erabakiari edo politikari. Zehazki, Foru Aldundiak ezarri egin beharko du ekarritako ondorioek proiektuari uko egitea, proiektu alternatibo bat aurkeztea edo proiektua aldatzea dakarten edo, aitzitik, proiektua proposatu zen baldintza berberetan aurrera eramateko asmoa duen. Proiektua aldatzea erabakitzen badu, zehatz adierazi beharko du zein aldaketa erantsiko dizkion. Foru Aldundiak hartzen duen erabakiak arrazoituta egon beharko du, eta partaidetzazko eztabaida prozesuaren ondorioek ezarritakotik jotzen ez badu, horretarako arrazoiak eman beharko ditu.
4. Foru Aldundiak partaidetzazko eztabaidaren faseari amaiera emanez hartzen duen erabakiak prozeduraren tramitazioak aurrera segitzea ahalbidetzen du.   
herritarren PARTAIDETZAKO beste tresna batzuk
Herri kontsultak
Definizioa eta edukia 
1. Herri kontsultak herritarren partaidetzarako modu bat izango dira Gipuzkoako lurralde historikoan.
2. Foru Aldundiak herri kontsultak egin ahal izango ditu hartu beharreko erabakiren edo politikaren baten gainean lurralde historikoko herritarren, guztien edo herritar talderen baten, iritzia zein den jakiteari egoki irizten dion kasuetan.
3. Herri kontsultak modalitate guztietakoak izan daitezke, erreferenduma izan ezik; beraz, kontsultak ez dira izango hauteskunde-prozesuetako berezko betebehar eta bermeekin gairen bati buruzko iritzia eman dezan hautesleriari zuzendutako deialdi formal bat.
4. Herri kontsultak egiteko, egoera bakoitzean egokien iritzitako prozedura demoskopikoak erabili ahal izango dira, gaiaren izaera edo ezaugarriak aintzat harturik, eta herritarren partaidetza ahalik eta gardenena izan dadin, kasuan kasuko gaiari buruz duten iritzia emango baitute horretarako.
5. Partaidetzarako Foru Agintaritzak, kasuan-kasuan dagokion esparruan Erregistroan izena emandako herritarren erakundeei aurrez kontsulta eginik, aukera izango du aztertu behar den gaian adituen esku-hartzea izatea erabakitzeko, hain zuzen ere herritarrek oinarri teknikoa duten iritziak ezagutu ahal izan ditzaten. 

Ekimena 
1. Foru Arau honetan araututako herri kontsultak Batzar Nagusien eta Foru Aldundiaren ekimenez egin ahal izango dira.
2. Era berean, Foru Arau honetan aurreikusitako herri kontsultak egiteko ekimenerako ahalmena izango dute herritarren partaidetzarako Foru Erregistroan izena emandako herritarren erakundeek, Erregistro honetan adierazitako jardueraren esparruan betiere. Ekimena idazki batean formalizatu beharko da; honetan, kontsultaren gaia adierazi beharko da, hartuko duen lurralde eremuarekin eta proposamengileen iritziz gaiaren zertzeladetarako egokiena den kontsulta formarekin batera.
3. Era berean herritarrek, banaka, ekimenerako ahalmena izango dute Foru Arau honetan aurreikusten diren herri kontsultak egiteko. Kasu honetan, kontsulta egin nahi den lurralde eremuko erroldaren ehuneko 2ra iristen den herritar kopuru batek modu frogagarriz abalatutako idazkietan formalizatu behar da ekimena. Ekimen-idazkian kontsultaren gaia adierazi beharko da, hartuko duen lurralde eremuarekin eta proposamengileen iritziz gaiaren zertzeladetarako egokiena den kontsulta formarekin batera; honetaz gain, proposamengileen ordezkari gisa jardungo duten herritarrak adierazi beharko dira, komunikazio ondorioetarako.
Erabakia 
1. Herri kontsultak egiteko ekimena herritarren partaidetzarako Foru Erregistroan izena emandako herritarren erakundeei edo banakako herritarrei dagokienean, Foru Aldundiak hiru hilabeteko epea izango du ekimenaren gaineko erabakia hartzeko. Erabaki arrazoitua eman beharko du, eta ekimena ezetsiz gero, adierazi egin beharko ditu Foru Aldundiak herri kontsulta egiteari egoki ez irizteko dituen arrazoiak.
2. Herritarren erakundeek edo herritarrek banaka herri kontsultak egiteko ekimenari buruz Foru Aldundiak hartzen duen erabakiari publizitatea eman beharko zaio lurralde historikoko foru erakundeen webgune ofizialean.
3. Edonola ere, Foru Aldundiak herri kontsulta bat egitea onartzeko hartzen duen erabakiak adierazi egingo ditu kontsultaren xedea, erabiliko den prozedura teknikoa, dagokion lurralde eremua, kontsulta egingo den unea eta egingo den kontsulta mota dela eta garrantzitsuak izan daitezkeen bestelako ezaugarri teknikoak edo beste mota batzuetakoak.
4. Foru Aldundiak hartu beharreko erabaki edo politika bati buruzko herri kontsulta egitea onartzen duen erabakiak galarazi egingo du hartuko den azken erabakia baldintzatu dezakeen beste edozein tramite egitea herri kontsultaren prozesua amaitu arte.
5. Foru Aldundiak herri kontsulta bat egin ahal izango du Foru Arau honetan aurreikusitako partaidetzazko eztabaida prozesu baten amaiera gisa.
Emaitzak argitaratzea 

Foru Arau honetan aurreikusitakoetako herri kontsulta bat egin ostean, Foru Aldundiak argitaratu egin beharko ditu ateratako emaitzak, kontsulta identifikatzeko datu tekniko guztiak zehaztuta.
Ondorioak 
1. Herri kontsulta baten emaitzak zehaztu ondoren, eta gaia dela eta eskumena duen departamentuari aurrez txostena eskaturik, Foru Aldundiak, hiru hilabeteko epean, akordio baten bidez argitu beharko du lortutako emaitzek nola eragingo dioten hartu beharreko erabakiari edo politikari. Zehazki, Foru Aldundiak ezarri egin beharko du herri kontsultaren bidez lortutako emaitzek proiektuari uko egitea, proiektu alternatibo bat aurkeztea edo proiektua aldatzea dakarten edo, aitzitik, proiektua proposatu zen baldintza berberetan aurrera eramateko asmoa duen. Proiektua aldatzea erabakitzen badu, zehatz adierazi beharko du zein aldaketa erantsiko dizkion. Foru Aldundiak hartzen duen akordioak arrazoituta egon beharko du, eta akordio hori ez bazaie herri kontsultaren emaitzei egokitzen, horretarako arrazoiak eman beharko ditu.
2. Foru Aldundiaren akordioa Gipuzkoako lurralde historikoko Aldizkari Ofizialean eta lurralde historikoko gune instituzional ofizialean argitaratuko da.
3. Foru Aldundiak herri kontsultaren faseari amaiera emanez hartzen duen akordioak prozeduraren tramitazioak aurrera segitzea ahalbidetzen du.   

Foru arauen aurreproiektuak; parte-hartzea eta prestakuntza
Herritarren partaidetza 
1. Foru arauen aurreproiektuak prestatzeko lanetan herritarrek parte hartzeko formak ezarri ahal izango ditu Foru Aldundiak, bere iritziz herritarrentzat garrantzi bereziko kontuak dituztenean xede arau horiek. 

2. Era berean, herritarren erakundeek foru arau baten aurreproiektu jakin bat prestatzeko prozesuan parte hartzea eskatu ahal izango dute, dagokien jarduera esparruan edo interesetan eragin berezia duela irizten diotenean. Foru Aldundiak partaidetza eskariaren gaineko erabaki arrazoitua hartuko du.
3. Foru Aldundiak, partaidetzarako Foru Batzordeak proposatuta, gehienez ere hilabeteko epean hartuko du partaidetzarako ekimenaren gaineko erabakia. Ekimena ezetsiz gero, erabaki arrazoitua beharko da, ekimenaren gai izandako partaidetzarako tresna erabiltzeari egoki ez irizteko arrazoiak zehaztuta. 

4. Partaidetzaren aldeko erabakia hartuz gero, partaidetzarako Foru Batzordeak entzun egingo die Erregistroan izena emanda dauden eta dagokien jarduera esparruri eragiten zaion herritarren erakundeei. Tramite honetan, herritarren erakundeek alegazioak egin ahal izango dituzte, eta txostenak aurkeztu, edozein tramite egitea eskatu ahal izango dute, edo aholkularitzarako eskaria egin, egoki irizten dieten proposamenen sostengu.
5. Partaidetzarako Foru Agintaritzak jorratuko den gaiko beste aholkularitza batzuk eskatzea proposatu ahal izango dio Foru Batzordeari. 

Herritarrek beste tresna osagarri batzuen bidez parte-hartzea
Tresnen malgutasuna 
Herritarren partaidetzarako Foru Agintaritzak, bere ekimenez, eta prozedura jakin baten barnean partaidetza prozesu bat egiteko interesa duten herritarren erakundeei aurrez kontsulta eginik, edota erakunde horietakoren baten ekimenez, ezarri ahal izango du partaidetza prozesua beste modalitate edo tresna batzuen bidez garatzea, edo beste aldagai batzuk sartu ahal izango ditu Foru Arau honetan oro har ezarrita dagoen partaidetzazko eztabaidaren prozesuan.
Tresna osagarriak 
1. Foru Arau honetan jaso gabeko partaidetzarako tresna berriak ezarri ahal izango dira, herritarren partaidetza helburuak betetzeko egokiak direla frogatuta baldin badago. 
2. Foru Batzordeak proposaturik, Foru Agintaritzak partaidetzarako tresna berria aplikatu ahal izatea ekarriko duen erregulazioa ezartzeko ahalmena izango du Foru Aldundiak. 
herritarren erakundeak partaidetza prozesuan
Herritarren erakundeak
Definizioa 
Foru Arau honetan arautzen den partaidetzaren ondorioetarako, pertsona juridikoak, irabazi asmorik gabeak, herritarren erakundeak dira, duten forma juridikoa eta izaera dena dela, baldin eta interes kolektiboen, hala orokorren nola sektorialen, defentsa badute xede, eta beren jarduerak, modu esklusiboan izan ala ez, Gipuzkoako lurralde historikoan garatzen badituzte, bai lurralde osoa bai lurraldearen zati bat hartuta.
Aintzatespena
1. Herritarren erakundeak herritarren partaidetzarako subjektuak izango dira, Foru Arau honetan ezarritako moduan, eta partaidetza prozesuetan esku hartzeko eta hemen ezarritako eskubideak erabiltzeko ahalmena izango dute, Foru Arau honetan ezartzen eta erregulatzen den partaidetzarako Foru Erregistroan izena emanda Foru Aldundiak ondorio hauetarako aintzatesten dituenean. 
2. Aurreko paragrafoan adierazitako ondorioetarako, herritarren erakundeek beren jarduera esparrua zehaztu beharko dute; alor batera mugatutako esparrua izan daiteke, edo lurralde mailakoa eta, kasu honetan, orokorra edo lurralde eremu jakin batera mugatua.
Herritarren partaidetzarako erakundeen Foru Erregistroa
Erregistroa sortzea 
1. Herritarren partaidetzarako erakundeen Foru Erregistroa sortzen da. Erregistro honen kudeaketa Foru Arau honetan sortzen eta erregulatzen den herritarren partaidetzarako Foru Bulegoari dagokio. Erregistroa Diputatu Nagusiaren Kabineteari atxikita egongo da.
2. Aurreko zenbakian ezarritako Foru Erregistroak foru arau honetan erregulatzen den herritarren partaidetzari lotutako eskubideak erabiltzeko subjektu izaera aintzatesteko ondorioetarako soilik izango du indarra.
Funtzionamendua 

1. Herritarren partaidetzarako erakundeen Foru Erregistroa bakarra izango da. Elkarte bakoitzarentzat orri bat irekiko da, eta honetan erasota lagako dira izen-ematea egiten duen elkarteari buruzko datu guztiak; hasierako izen-ematetik aurrera Erregistroari aditzera ematen zaizkion aldaketa guztiak ere orri honetan jasoko dira. Elkarte bakoitzari dagokion orriari, protokolo baten bidez, bertan erasota dauden datuak aipatzen dituzten dokumentu guztiak erantsiko zaizkio.
2. Erregistroan izena emateko eskariarekin batera erakundea eratzeko aktaren kopia kautotu bat aurkeztu beharko da, bere izaeragatik dagokion erregistroan izena eman izanari buruzko ziurtagiriarekin batera, horrelakorik baldin bada. Era berean, erakundeak Gipuzkoako lurralde historikoan duen helbidea erasota laga beharko da, dituen zuzendaritza karguekin edo ordezkariekin batera, erakundearen eta Foru Aldundiaren arteko harremanetarako eta foru arau honetan aurreikusitako ondorio guztietarako. Erakundearen ordezkariek edo zuzendaritzako kideek erasota laga behar dituzte erakundearen egoerari eta zertzeladei buruz garrantzitsuak diren bestelako datu edo gertakari guztiak.
3. Foru Erregistroan izena emateko eskarian erasota laga beharko da, ezinbestean, erakundearen jarduera esparrua.
4. Foru Erregistroan izena emandako erakundearen ordezkariek edo zuzendaritzako kideek gaurkoturik mantendu behar dituzte, derrigorrean, erakundeari buruzko datuak. Erakundearen egoerari lotutako gertakariak edo datu garrantzitsuak ez jakinarazteak Erregistroko izen-ematea etenik uztea ekar dezake, eta foru arau honen esparruan erakundeari egoki dakizkiokeen eskubideak galtzea halaber, jakinarazpen falta hori konpondu arte.
5. Izen-emateetarako epea bi hilabetekoa izango da, eskaria eta eskatzen den dokumentazioa behar bezala aurkezten denetik kontatzen hasita. Adierazitako epean berariazko jakinarazpenik ez bada, eskaria onartua dela ulertuko da. Epe hori, dena den, etenik geratuko da, izen-emateari buruzko edozein datu edo dokumentu konpontzeko edo argitzeko egiten den errekerimenduren bat izanez gero. 

6. Izen-ematea ukatzeko erabakiak arrazoituta egon beharko du.
Herritarren erakundeen partaidetza jardueraren sustapena
Diru laguntzak 
1. Lurralde Historikoko aurrekontuetan urtero programa bat ezarriko da herritarren partaidetza sustatzera begira. Programa honetan, foru arau honek ezarritako Foru Erregistroan izena emana dutela herritarren erakundetzat aintzatetsitako erakundeei dirulaguntzak emateko kontu-sail bat sartuko da.
2. Aurreko zenbakian aipatzen diren dirulaguntzak herritarren partaidetzaren kultura sustatzeko jardueretara bideratu ahal izango dira era berean, herritarren partaidetzaren inguruko esperientziak eta tresnak aztertzera eta zabaltzera bezalaxe.  

3. Dirulaguntza hauek batez ere gizarte kolektibo desfaboratuenen edo babesgabeenen, edo marjinazio arrisku handiena jasaten dutenen partaidetzarako elkarte jarduera sustatuko dute, edozein minusbaliotasun motak eragindakoen edo gizarte bazterketa arriskuan daudenen kasuan bereziki. Era berean kontuan hartuko da, bereziki, genero berdintasunaren eta adineko pertsonen zein gazteen jardueraren sustapena.
4. Dirulaguntzak emateko unean, deialdiko oinarriak, aurrekontuko erregelak eta dirulaguntzen araubide juridikoan jasoak izango dira arau. 

Hitzarmenak 

1. Foru Aldundiak eta partaidetza prozesuak bultzatzeko eta aurrera eramateko lanean esperientzia eta presentzia duten herritarren erakundeek lankidetzarako hitzarmenak egin ahal izango dituzte. Herritarren erakundeek beren gain hartzen dituzten betekizunen edukia herritarren partaidetzaren inguruko jarduerei buruzkoa izango da, esaterako partaidetza prozesuen sustapen, zabalkunde eta gauzatzea, horietarako prestakuntza eta ikaskuntzarekin batera. 
2. Foru Aldundiak lagundu egingo du herritarren erakundeek hitzarmenean finkatutako obligazioak bete ahal izateko beharrezko baliabide eta tresnak eduki ditzaten.
Herritarren prestakuntza 
1. Foru Aldundiak hainbat zabalkunde jarduera garatuko ditu, herritarrek jakin dezaten, batetik, lurralde historikoan herritarren partaidetza bultzatzeko politika garatzen ari dela, eta bestetik foru arau honetan ezarritako herritarren partaidetzarako tresnak zein diren.
2. Foru Aldundiak herritarren partaidetzarako prestakuntza programak egitea sustatuko du, herritarren artean oro har, eta lurralde historikoan hainbat esparrutan jarduera duten herritarren erakunde eta taldeen artean zehazki, herritarren partaidetzaren kultura sustatzearren.
3. Foru Aldundiak, era berean, pertsonen prestakuntza sustatuko du, herritarren partaidetzarako teknikak, tresnak eta prozesuak garatzeko eta aplikatzeko, hain zuzen foru arau honetan aurreikusten diren partaidetza prozesuen aplikazio eta praktika baldintza egokietan gauzatu ahal izan daitezen. Horretarako, lurralde historikoan prestakuntza programa eta jarduera espezifikoak egitea sustatu ahal izango du, edo erakunde edo instituzio espezializatuek horrelakoak egin ditzaten lagundu, edo laguntzak eman lurralde historikoko herritarrek arlo honetan diren prestakuntza programarik egokienak jarraitu ahal izan ditzaten.
Foru Aldundiko langileen prestakuntza
1. Foru Aldundiak partaidetzaren kulturaren garapena sustatuko du lurralde historikoko foru erakundeen zerbitzuko langileen artean, eta bereziki bultzatuko du foru arau honetan jasotako partaidetza sistemaren gaineko ezagutza.
2. Partaidetza praktikarik egokienak bultzatzearren, Foru Aldundiak partaidetza prozesuetako teknika eta kudeaketa mailako prestakuntza sustatuko du bere zerbitzuko langileen artean; horretarako, partaidetzarako prestakuntza ikastaroak egingo ditu, edo horietan parte hartuko, foru arau honetan jasotako xedapenen aplikazioa bide eta baldintza egokiez gauzatu ahal izan dadin.
partaidetzarako foru antolaketa administratiboa
Foru Batzordea
Sorrera eta xedea
1. Foru Aldundiaren barnean herritarren partaidetzarako Foru Batzordea sortuko da. Honetako kideak departamentuetako ordezkariak izango dira, eta herritarren partaidetzaren arloan eta, zehatzago, foru arau honetan erregulatzen diren partaidetza prozesuak garatzeko jarduerak koordinatzea izango du xede, arlo honetan foru departamentuen jardueraren koherentzia eta osagarritasuna lortzearekin batera. 
2. Foru Aldundiak, partaidetzarako Foru Batzordeak proposatuta, Partaidetza Programa zehaztuko du.
Osaketa
1. Partaidetzarako Foru Batzordean Diputatu Nagusiaren Kabineteko zuzendaria izango da buru, eta foru departamentuek ordezkari bana izango dute bertan. 

2. Egoki iritzitako adituek parte hartu ahal izango dute Foru Batzordearen saioetan, hain zuzen honek garatu behar dituen eginkizunetan aholkularitza eskaintzearren. 

3. Foru Batzordea Diputatu Nagusiaren Kabineteari atxikita egongo da, maila organikoan.
Funtzionamenduaren erregimena
1. Foru Batzordea urtean bitan bilduko da, gutxienez. 
2. Hauteskundeetatik ateratzen den foru gobernuaren agintaldia hasirik, Batzordeak, gehienez ere sei hilabeteko epean, zehaztu egingo ditu partaidetza programaren edukiak.
Eginkizunak
Herritarren partaidetzarako Foru Batzordearen eginkizunak honakoak dira: 

a) Diputatuen Kontseiluari aurkeztuko dion partaidetza programarako proposamena prestatzea. Honetan zehaztu egingo dira foru politikak prestatzeko, aplikatzeko eta berrikusteko partaidetza prozesuak, tresnak eta metodoak; 

b) ekimenak bultzatzea eta foru departamentuen elkarrekiko jardueren koherentzia, osagarritasuna eta koordinazioa ziurtatzea; 

c) herritarren partaidetzaren emaitzak sustatzeko eta horiek zabaltzeko kanpainak bultzatzea, eta partaidetzazko esperientzietako eztabaidei eta emaitzei zabalkundea ematea; 

d) partaidetzazko ekimenak gauzatzeko behar diren baliabide materialak, pertsona aldetikoak, eta baliabide ekonomikoak eskuratzea; 

e) toki erakundeekin elkarlanean aritzea partaidetzarako ekimenak bultzatzeko unean, eta hala egokituz gero elkarrekiko ekimenak abiatzea eta partaidetzarako esperientziak sustatzera zuzendutako ekimenak bultzatzea; 
f) administrazioaren eta herritarren prestakuntza sustatzea herritarren partaidetzarako esperientzien eta metodoen inguruan, eta hala egokituz gero adituekiko jardunaldi eta eztabaidetarako deialdiak egitea, herritarren partaidetzarako eskubidearen subjektuek prestakuntza hobea izan dezaten.   

Partaidetza programa
1. Partaidetza programak jaso egin beharko du foru arduradunen agintaldian zehar foru organoen jarduera biltzen duten herritarren partaidetzaren arloko proposamenen multzoa. 
2. Partaidetza programak eskaintzen duen tresnaren bidez, Foru Aldundiak modua izango du eskaintzen diren partaidetzarako aukerak aditzera emateko herritarren partaidetzaren subjektu direnei; bide batez, partaidetza prozesuak antolatu ahal izango dira, herritarren lankidetza mailarik gorena ziurtatzearren.
3. Partaidetza programak, gutxienez eta ezinbestean, jaso egingo ditu diputatu nagusiak, zuzendaritza politikoaren eginkizunetan, duen gobernu programa definitzen duten gai garrantzitsuak. 

4. Partaidetza programak ez du ahultzen foru departamentuen ekimenerako ahalmena, eta ezta herritarren partaidetzarako proposamen zehatzak egin ditzaketen pertsona eta herritarren erakundeena ere.
5. Foru Erregistroan izena emandako herritarren erakundeei azaldu egingo zaie partaidetza programa, eta lurralde historikoaren gune instituzionalean ere argitaratuko da.
Herritarren partaidetzarako Foru Agintaritza
Sorrera 
Foru Aldundiaren barnean Gipuzkoako lurralde historikoko herritarren partaidetzarako Agintaritza sortuko da.
Izendapena
1. Herritarren partaidetzarako Agintaritza pertsona bakarreko organoa da, esparru publikoan gaitasun eta esperientzia frogatua duten, herritarren partaidetzarako prozesuak bultzatzeko eta garatzeko interesatuta dauden, eta partaidetza prozesuen garapenaren gaineko ezagutza duten pertsonen artean izendatua.
2. Herritarren partaidetzarako Agintaritzaren agintaldia 4 urtekoa izango da, eta Diputatuen Kontseiluak izendatuko du. Agintaldia berriztagarria da.
3. Agintaritzaren jardueran, autonomia, gardentasuna eta neutraltasuna izango dira gidari.
4. Diputatuen Kontseiluak kargutik kendu ahal izango du izendatutako pertsona, baldin eta hau egiten ari den lanari egoki irizten ez badio lurralde historikoan herritarren partaidetza garatzera begira. 
Eginkizunak
1. Herritarren partaidetzarako Agintaritzari dagokio Partaidetza Programa gauzatzea eta foru diputatuek, herritarren erakundeek, biztanleek eta egoiliarrek sustatzen dituzten partaidetzarako ekimenak aurrera eramatea, berak modu autonomoan bultzatzen dituenekin batera.
2. Zehazki, herritarren partaidetzarako Agintaritzaren eginkizunak hurrenak izango dira: 

a) partaidetza programan aurreikusitako eztabaidak eta foru departamentuek sustatutako ekimenak aurrera eramatea; 

b) gizarte proposamenak baloratzea, antolatzea eta horietan jardutea; 
c) Foru Batzordeak herritarren partaidetzaren onura eta lorpenei zabalkundea emateko ezartzen dituen aurreikuspenak gauzatzea; 
d) partaidetza prozesuak gauzatzeko irizpideak finkatzea; 
e) gizarte partaidetzaren aplikazioaren eta emaitzen balorazioa;
f) partaidetza jarduerari eta partaidetza prozesuak hobetzeko iradokizunei buruzko urteko txostena egitea;
g) herritarrekiko eta herritarren erakundeekiko etengabeko lotura, horiei partaidetza prozesuak gauzatzeko beharrezko informazioa ematearren;
h) Foru Batzordeak ematen dion bestelako edozein.
3. Foru Aldundiak eman egingo dizkio eginkizun horiek betetzeko baliabide material eta ekonomikoak.
Herritarren partaidetzarako Foru Bulegoa
Sorrera eta adskripzioa
1. Foru Aldundian herritarren partaidetzarako Foru Bulegoa sortuko da, partaidetza prozesuak eta foru arau honetan aurreikusitako esparruan garatzen diren herritarren partaidetzari buruzko bestelako kontu guztiak kudeatzeko administrazioko organo gisa.
2. Herritarren partaidetzarako Foru Bulegoan herritarren partaidetzarako Foru Agintaritzaren kargua duena bera izango da zuzendari. 

3. Herritarren partaidetzarako Foru Bulegoa Diputatu Nagusiaren Kabineteari atxikita egongo da, maila organikoan.
Eginkizunak
1. Herritarren partaidetzarako Foru Bulegoa herritarren partaidetzarako Foru Agintaritzaren eginkizunak garatzeko euskarria izango den administrazio egitura gisa eratuko da.
2. Betiere Agintaritzaren zuzendaritzapean, partaidetzarako Foru Bulegoaren eginkizunak hurrenak izango dira:
a) herritarrek banaka, edo herritarren erakundeek, partaidetza eskubideak erabiltzetik ondorioztatzen diren ekimenak kudeatzea; 

b) partaidetza sustatzeko eta partaidetzaren kulturari zabalkundea emateko jarduerak kudeatzea; 

c) partaidetza prozesuen kudeaketari sostengu teknikoa ematea; 

d) herritarren partaidetzarako Foru Erregistroa kudeatzea;
e) Foru Aldundiak kudeatzen dituen partaidetzaren arloko ekimenei dagokien jendaurreko informazioa; 
f) partaidetzarako Foru Erregistroan izena emandako herritarren erakundeekiko harremanak kudeatzea.
Herritarren partaidetza udal mailan sustatzea 
Toki erakundeetan sustatzea
1. Foru Aldundiak bultzatu egingo du toki erakundeekin lankidetza hitzarmenak izenpetzea, hauen eskumen eta interes esparruan herritarren partaidetza sustatzera begira. Hitzarmen hauek toki erakundeekin banaka izenpetu ahal izango dira, edo erakundeok biltzen dituen elkartearekin.
2. Lankidetzarako hitzarmenek ezarriko dituzte Foru Aldundiak partaidetzaren kultura garatzeko eta partaidetzazko jarduerak garatzeko toki erakundeei emango dizkien dirulaguntzak.
3. Lankidetza hitzarmenen helburuetako bat toki mailan herritarren erakundeen sorrerari bultzada ematea izango da, edo dagoeneko badirenen jarduerak eta partaidetza jardueretako inplikazioa areagotzea.
4. Foru Aldundiak toki erakundeen eskura jarriko ditu, hauen zerbitzuko langileen eskura zehazki, partaidetzarako prestakuntza programak edo programa horiek gauzatzeko laguntza sistema. 
Foru laguntza teknikoa 
1. Foru Aldundiak beharrezko laguntza teknikoa eskainiko die toki erakundeei, hauei dagokien esparruan partaidetza prozesuak praktikara eraman ahal izateko.
2. Partaidetzarako Foru Agintaritzak eta Foru Bulegoek eskainiko dute laguntza tekniko hori. Ondorio hauetarako, Agintaritzak lan programa bat finkatuko du, sortzen diren ekimenak praktikara eramatea bideragarria izan dadin. Ekimen guztiak bideratzeko zailtasunen bat sortuz gero, Foru Batzordeak beharrezko neurriak hartuko ditu. 
Partaidetza prozesuen garapena toki mailako foru proiektuetan
Toki mailako proiektuen kasuetan, foru esku-hartzea badenetan, toki erakunde interesatuari aurrez entzun ondoren Foru Aldundiak partaidetza prozesu bat egitea eskatu ahal izango du, proiektuaren garrantzia edo ezaugarriak direla eta komeni denean.   
sistemaren eta prozesuen ebaluazioa 

Ebaluazioa banaka
1. Foru arau honetan aurreikusitakoa aplikatuta praktikara eraman den partaidetza prozesu bakoitza amaitzen denean, partaidetzarako Foru Agintaritzak prozesu horren ebaluaziorako prozedura jarriko du abian.
2. Partaidetza prozesuaren ebaluazioan, bertan parte hartu duten guztiei entzungo zaie, tramitazio fasean partaidetza prozesua txertatu den prozeduraren kudeaketaren ardura duen Foru Aldundiko zerbitzuko pertsonalari bezalaxe.
3. Era berean, partaidetza prozesuaren ebaluazio prozedurak partaidetzaren arloko adituek egindako kanpo auditoria bat ere izango du.
4. Ebaluazio prozeduran bildutako iritzi eta txostenetan oinarriturik, partaidetzarako Foru Agintaritzak ondorio batzuk prestatuko ditu, eta hauetan aditzera emango ditu partaidetza prozesuan agerian geratutako elementu egokiak eta akatsak, etorkizuneko prozesuetarako egoki irizten dien hobekuntzarako proposamenekin batera.
5. Agintaritzak ebaluazio txostena eta konklusioak aurkeztuko dizkio partaidetzarako Foru Batzordeari. Honek, hurrena, jendaurrean azalduko ditu Agintaritzaren konklusioak, bere iritziarekin batera beharrezko ikusiz gero.
Ebaluazio orokorra 

1. Foru arau hau indarrean sartzen denetik bost urte igarota, partaidetzarako Foru Batzordeak, Foru Agintaritzaren laguntzarekin, foru arau honetan ezarritako herritarren partaidetzarako sistemaren ebaluazio orokorra egingo du.
2. Herritarren partaidetzarako Foru Batzordeak, herritarren partaidetzaren arloko aditu profesionalen aholkularitzarekin, ebaluazio hori egiteko metodologia finkatuko du. 
3. Partaidetza sistemaren ebaluazioa partaidetza prozesuetako aditu profesionalen laguntza teknikoaz egingo da.
4. Partaidetza sistemaren ebaluazio orokorrerako prozesuan, edonola ere, entzun egingo zaie herritarren partaidetzarako Foru Erregistroan izena emandako herritarren erakundeei.
5. Era berean, ebaluazio prozeduran parte hartuko dute Lurraldeko Batzar Nagusietan ordezkaritza duten indar politiko guztiek eta baita, hala egokituz gero, organo horretan ordezkaritzarik izan ez arren lurralde historikoko udalerrietan ordezkaritza duten beste indar politiko batzuek ere.
6. Foru arau honetan ezarritako partaidetza prozesuaren ebaluaziotik ateratzen diren konklusioetan oinarrituta, partaidetzarako Foru Batzordeak haren aplikazioari buruzko txosten bat egingo du, eta honetan adieraziko ditu arauketaren alderdi egokiak eta okerrak. 

7. Ebaluazioaren emaitzen argitan, Foru Batzordeak irizten badio foru araua aldatu egin behar dela, edo beste araudi batez ordezkatzeko deuseztatu, proposamen bat aurkeztuko dio Diputatuen Kontseiluari, Foru Aldundiak Batzar Nagusietara eraman dezan egoki irizten dion ekimena.

